
ADOLYGIAD O GANLLAWIAU YMARFER
1. Diben yr Adroddiad  
1.1 Mae’r adroddiad hwn yn cyflwyno canlyniadau’r ymgynghoriad ar ganllawiau ymarfer diwygiedig ar gyfer rheolwyr gofal cymdeithasol, gweithwyr gofal plant preswyl a gweithwyr cymdeithasol. 
2. Cefndir
2.1
Mae Gofal Cymdeithasol Cymru yn cyhoeddi canllawiau ar gyfer pob grŵp o weithwyr cofrestredig. Mae’r canllawiau’n adeiladu ar y Cod Ymarfer Proffesiynol, a’r bwriad yw iddynt fod yn adnodd ymarferol. Mae ganddynt swyddogaeth reoleiddio hefyd a gellir eu defnyddio i ddangos achosion o dorri’r Cod. Felly, gall methu â dilyn y canllawiau roi cofrestriad gweithiwr mewn perygl. Mae’r canllawiau wedi’u teilwra ar gyfer grŵp penodol o weithwyr cofrestredig, gan dynnu ar Safonau Galwedigaethol Cenedlaethol perthnasol, ffynonellau perthnasol eraill a chyngor cyfreithiol. 

2.2
Roedd cynllun busnes 2018/19 Gofal Cymdeithasol Cymru yn cynnwys adolygiad o ganllawiau ymarfer: ym mis Gorffennaf 2018, cytunodd y Pwyllgor Rheoleiddio a Safonau i’n cynllun ar gyfer yr adolygiad. Roedd hyn yn cynnwys diwygiadau cychwynnol i’r canllawiau a wnaed gan swyddogion, gyda chyfraniad at fforymau ymarferwyr ac ymgynghoriad wyth wythnos ffurfiol i ddilyn. 
2.3
Roedd y diwygiadau cychwynnol a wnaed gan swyddogion yn cynnwys:
· y defnydd o ganllawiau tôn llais Gofal Cymdeithasol Cymru
· sicrhau bod y canllawiau’n cyfateb i ddeddfwriaeth newydd, gan gryfhau cyfeiriadau at waith sy’n canolbwyntio ar y person, canlyniadau, dulliau ‘beth sy’n bwysig’ a hawliau dynol 
· ychwanegu cynnwys i’r Cod Ymarfer ar gyfer Cyflogwyr Gofal Cymdeithasol 
· cyfeirio at reoli gweithlu a reoleiddir (canllawiau i reolwyr)

· sicrhau cysondeb, lle bo angen, ar draws canllawiau 

Cafodd y diwygiadau hyn eu ‘profi’ trwy’r prosesau ymgysylltu ac ymgynghori, a gofynnwyd i randdeiliaid am eu barn a’u hawgrymiadau eu hunain (gweler adran 4 isod). 

3.
Ystyriaethau o ran Adnoddau 
3.1
Datblygwyd y canllawiau ‘yn fewnol’ gan staff Gofal Cymdeithasol Cymru. Mae yna gyllideb ar gyfer dylunio a chyhoeddi, gan gynnwys apiau. Cynhaliwyd y gweithgarwch ymgysylltu mewn fforymau a digwyddiadau oedd wedi’u trefnu’n barod.  
4.
Cynllun cyfathrebu a gweithredu 
4.1
Cynhaliwyd gweithdai wyneb yn wyneb ar y canllawiau ymarfer drafft ledled Cymru gyda 300 o reolwyr gofal cymdeithasol, 104 o weithwyr gofal plant preswyl, 150 o weithwyr cymdeithasol a thua 50 o aelodau o baneli gwrandawiadau. 
4.2
Cynhaliwyd ymgynghoriad cyhoeddus wyth wythnos – cyhoeddwyd y canllawiau ymarfer drafft ar ein gwefan a gwahoddwyd rhanddeiliaid i wneud sylwadau gan ddefnyddio Survey Monkey. Cafwyd 24 o ymatebion, yn bennaf gan weithwyr cymdeithasol unigol, rheolwyr gofal cymdeithasol a chyflogwyr. Cafwyd ymatebion hefyd gan Gymdeithas Gweithwyr Cymdeithasol Prydain (BASW) Cymru, Age Cymru a grŵp cymorth cymheiriaid ar gyfer gweithwyr cymdeithasol annibynnol. 
4.3
Yn Survey Monkey, gofynnwyd i randdeiliaid ‘A fydd y canllawiau ymarfer yn helpu gweithwyr gofal cymdeithasol proffesiynol i fod yn effeithiol yn eu rôl?’ Atebodd 100% BYDDANT.

4.4
Yn Survey Monkey, gofynnwyd i randdeiliaid ‘A oes gennych chi unrhyw sylwadau ar y newidiadau rydym wedi’u gwneud i’r canllawiau ymarfer?’ Cafodd y newidiadau gefnogaeth eang, yn enwedig y rhai’n ymwneud ag iaith syml a thôn llais:

“Mae pob newid yn ymddangos yn gwbl briodol”.


“Rwy’n cefnogi’r gwelliannau”.
4.5
Gofynnwyd i randdeiliaid nodi bylchau ac awgrymiadau ar gyfer gwella, ac mae’r rhain wedi’u hymgorffori yn y drafftiau terfynol – mae fersiynau sy’n dangos y newidiadau ar gael. 
4.6
Awgrymodd sawl rhanddeiliad fod angen ehangu’r adran ar gyfryngau cymdeithasol. Mae cyfryngau cymdeithasol yn dod yn fater allweddol yn ein hachosion cymhwyster i ymarfer. Mae sawl rheoleiddiwr arall eisoes yn cyhoeddi canllawiau ar hyn – y Cyngor Meddygol Cyffredinol, y Cyngor Nyrsio a Bydwreigiaeth, y Cyngor Proffesiynau Iechyd a Gofal, Cyngor Gwasanaethau Cymdeithasol yr Alban. Felly, rydym wedi penderfynu datblygu canllawiau esboniadol ychwanegol ar gyfryngau cymdeithasol ac ymgynghori ar wahân ar hyn. Mae’r dull hwn yn gyson â phenderfyniadau blaenorol, er enghraifft, rydym yn cyhoeddi canllawiau penodol ar ddyletswydd gonestrwydd. 
4.7
Gofynnwyd i randdeiliaid am eu barn ar roi canllawiau ymarfer ar waith, gan gynnwys sut y byddant yn defnyddio’r canllawiau yn eu sefydliad neu eu rôl. Mae enghreifftiau o’r ymatebion a dderbyniwyd yn cynnwys:


“Dyma’r canllawiau y bydda i’n seilio fy holl Ymarfer Gwaith Cymdeithasol arnyn nhw – bydd hon yn ddogfen fyw i mi”.


“Fy nhywys i a’m staff i ddarparu gwasanaeth cynaliadwy o safon uchel”.

“Fel Aseswyr Ymarfer, roedden ni’n teimlo y gallai fod yn ddefnyddiol i ni lunio Cytundebau Dysgu Ymarfer ac y gallai fod yn sail i drafodaeth ar oruchwyliaeth. Mae angen i fyfyrwyr fod yn ymwybodol ohono”.


“Rydyn ni’n darparu copïau o’r ddogfen Gweithiwr Gofal Preswyl i staff newydd, ac yn y cartref, ac yn eu defnyddio i gefnogi ein rhaglen sefydlu a’n prosesau cofrestru. Bydda i’n defnyddio’r ddogfen i ddiweddaru ymarfer pob aelod o staff trwy gyfarfodydd”.

4.8
Derbyniodd ein Pwyllgor Rheoleiddio a Safonau adroddiad ar yr ymgynghoriad a chytuno ar y fersiynau terfynol i’w cyhoeddi yn ei gyfarfod ym mis Chwefror 2019. Byddwn yn rhoi’r canllawiau ymarfer ar waith trwy:

· gyhoeddi’r fersiynau terfynol ar y wefan (mae’r tudalennau perthnasol wedi’u newid yn barod i’w gwneud nhw’n haws eu defnyddio)

· ysgrifennu at bob gweithiwr cofrestredig i roi gwybod iddynt am y canllawiau diwygiedig a’u cyfrifoldebau o ran cydymffurfio â nhw 
· cynhyrchu apiau o’r canllawiau
· parhau i gyfeirio at ganllawiau ymarfer yn ein cyhoeddiadau a’n prosesau perthnasol. 

4.9
Byddwn yn ymgynghori ar y canllawiau cyfryngau cymdeithasol gan ddefnyddio ein gwefan, gohebiaeth â gweithwyr cofrestredig a gohebiaeth gyffredinol, ac yn cyflwyno fersiwn derfynol i’w chytuno gan ein pwyllgor Rheoleiddio a Safonau yn ddiweddarach yn y flwyddyn.

5.
Cydraddoldeb
5.1
Mae hawliau a diogelwch, dewis iaith, parch i ddiwylliant a chredoau a rhwymedigaethau cyfreithiol yn ymwneud â chydraddoldeb wedi’u nodi fel meysydd allweddol yn y canllawiau. Mae’r pynciau hyn yn gwbl ganolog i’r dull sy’n canolbwyntio ar y person a adlewyrchir drwy’r canllawiau. 

5.2
Mae’r adran ar ffiniau proffesiynol yn cynnwys cyfeiriad at gredoau personol gweithwyr. Mae’r adran ar ddiogelwch a llesiant yn cynnwys sut mae gweithwyr eu hunain yn cael eu cefnogi a’u diogelu. 

5.3
Mae gofal wedi’i gymryd i sicrhau bod y canllawiau’n hygyrch i’r gweithlu, er enghraifft, iaith ac arddull. 

